
	“Улсын хэвлэлийн газар” УЛААНБААТАР хотноо 1956 онд эрхлэн хэвлүүлсэн “А. П. Чехов: Сээхэлзүүр” (Өгүүллэгүүд) номоос 

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Б. Дэмчигдоржийн орчуулга

	 


ҮЙМЭЭН САНДРААН

	 

	(Б. Дэмчигдоржийн орчуулга)

	 

	Институтийн курс дөнгөж төгсөж ирээд Кушкиныд хүүхдийг нь хүмүүжүүлэгчээр ажиллаж байгаа Машенька Павлецкая гэгч залуухан бүсгүйг, гадуур салхинд зугаацаж яваад, байдаг айлдаа буцаж иртэл, тэднийд ер бусын хөл үймээн болсон байв.

	Тэр бүсгүйд хаалгаа нээж өгсөн хаалгач Михайлын царай нь далайн хавчаахай хорхой шиг час улайчихсан сандарсан байдалтай байлаа. Дээд давхарт үймээн шуугиан гараад «Эзэгтэй, ухаа алдаж муужраа юм бол уу, эсвэл нөхөртэйгөө муудалцсан юм бол уу... » гэж бодоод, үүдний өрөөн гудамд хэдэн зарц хүүхэнтэй дайралдлаа. Нэг хүүхэн уйлаад л байж. 

	Тэгсэн чинь Машенькийн өрөөнөөс цэлцгэр царайтай халзан толгойтой, нас нь бас гайгүй, намхаан нуруутай Николай Сергеич гэдэг гэрийн эзэн, өөрөө минчийтэл улайчихсан нэлээд тэвдэнгүй гарч, хүмүүжүүлэгч бүсгүйг ч анзаарсангүй, хажуугаар нь өнгөрөөд гараа өргөж

	— Энэ яасан гайхалтай юм бэ? Яасан аягүй юм бэ? Яасан тэнэг зэрлэг хэрэг вэ! Бузар булай яа! гэжээ. 

	Машенька тасалгаандаа ороод, баячуул томчуудын хоол идэж амьдардаг хүн ийм л байдаг байна шүү. Хариу хэлэх эрхгүй, бусдын мэдэлд байдаг хүний санаанд ордог сэтгэгдлийг анх удаа мэджээ. Суудаг тасалгааг нь тас нэгжсэн байжээ. Тэвхийсэн мөртэй, өнцөглөсөн өтгөн хар хөмсөг бүхий, үл мэдэгхэн сармайтай юм уу гэмээр, гар нь мулцгар улаан, ер нь л байдал төрх нь энгийн нэгэн тогооч авгай шиг Федосья Васильевна гэгч эзэн авгай ширээний дэргэд зогсчхоод, хэсэг бөөн ноос, үрдэс, цаас зэргийг цүнхэнд буцаан хийж байлаа... 

	Ороод ирнэ байх гэсэн сэтгэгдэл огт төрөөгүй, ер санамсаргүй байтал нь хүмүүжүүлэгч бүсгүй ороод очсон чинь, хармагцаа л царай нь хувиран зэвхийрч гайхан тэвдэнгүйгээр бувтнанхан:

	— Pardon1 би... би санамсаргүй л ханцуйгаараа тээглээд асгачихлаа... гэж бас нэг юм хэлснээр хувцсаа ширчигнүүлэнхэн гарч одов. 

	Машенька гайхан мэнэрсэн нүдээрээ бүх тасалгааг эргэлдүүлэнхэн хараад мөрөө хавчисхийж, учрыг нь ойлголгүй ер юу бодохоо ч мэдэхгүй хий айдас нь хүрснээс сэтгэл нь аягүй болжээ... Федосья Васильевна цүнхэнд минь юу эр ээ юм бэ? Өөрийнх нь хэлдгээр нээрээ л гэнэгүй, ханцуйгаараа тээглээд асгачихсан гэхэд Николай Сергеичийн царай улайчхаад, санд мэнд гүйж явсан учир юу бол?

	Ширээний дэргэд байсан нэг хайрцгийг минь яагаад ингэж наашлуулаа вэ? гэж гайхжээ. 

	Арван мөнгө, хуучин марк хадгалдаг хайрцаг нь нээлттэй байв. Тэр хайрцгийн цоожийг сарамчин гөжиж нээгээд цоожилж чадаагүй байв. 

	Номын тавиур, ор дэрийг тун сая нэгжсэн байдал илт харагдаж байв. 

	Машенькийн явахдаа саванд аятайхнаар эвхээд тавьчихсан дотуур хувцас нь ундуй сундуй болчихсон байлаа. 

	Яриангүй нэгжжээ. Юунд ингээ юм бол оо? Ямар явдал тохиолдоо вэ? гэж гайхаж, тэр хаалгач хүний айн сандарчихсан байдал, уйлсан царай зэрэг бүх байдлыг бодоод, миний энд ингэж нэгжээд гарч байгаа энэ бүхэн цөм холбоотой хэрэг болох нь ээ дээ. Ямар нэгэн аюултай хэрэгт би холбогдов уу? гэж Машенька зэвхийрэн, бүх бие нь хүйт оргиж дотуур хувцас хийсэн шээзгий дээр суучихжээ. 

	Зарц хүүхнийг орж ирэхэд, 

	— Лиза, яагаад манай тасалгааг ингэж нэгжсэн юм бол... Та мэдэв үү? гэж асуувал, 

	— Хоёр мянгын үнэтэй энгэрийн зүү нь алга болчхож гэнэ ээ... гэжээ.

	— Мөөн, тэгээд намайг юунд нэгж ээ юм бол? гэхэд нь, 

	— Хүүхнүүдийг цөмийг нь нэгжсэн. Намайг ч гэсэн нэгд нэгэнгүй үзсэн... Биднийг шалдалж байгаад нэгжсэн шүү бас... Бурхны өмнө ч би хэлэх л байна... Эдний тэр зүүг авах нь байтугай, гар нүүр угаах газарт нь ч би ойртоогүй юм. Би ч бас цагдаагийн газарт хэлнэ ээ гэхэд нь

	— Яалаа гэнэ ээ... Намайг нэгжихийн хэрэг юу бил ээ? гэж Машенькийн гайхан асуухад

	— Зүүг минь хулгайлчихсан биз... гэж байгаад, эзэн авхай өөрөө биднийг тэмтрэн базлан үзсэн шүү. Хаалгач Михайло гуайг өөрөө нэгжсэн шүү. Ёстой л шившиг боллоо! Николай Сергеич бүлтийгээд л тахиа шиг орилоод л байсан. Та ингэж сандраад байсны хэрэг ердөө алга. Танайхаас юу ч олоогүй! Тэр зүүг нь авчаагүй л юм бол айсны хэрэг юу байх билээ гэжээ. 

	— Энэ чинь доромжилж... дарлаж байна шүү дээ! Лиза минь энэ чинь бузар муухай адгийн басамжлал байхгүй юу! Намайг сэжиглээд, хардаад, юмыг минь ухаж түнхээд байх эрх, түүнд хэн олго оо вэ? гэж Машенькийн амьсгал давхцан хэлэхэд, 

	— Та айлд зарагдаж байгаа хүн шүү дээ гээд Лиза шүүрс алдаад, — Та авхай хүн боловч, ер нь айлд зарцлагдаж байгаа ухаантай шүү дээ. Аав ээжийндээ байдагтай яаж адил байх вэ? гэхэд нь, Машенька орон дээрээ өнхөрч ойчингуут, эхэр татан уйлж гарлаа. 

	Үүн шиг ингэж ер доромжлуулж, дарлуулж үзээгүй байжээ... 

	Багш хүний охин, хүмүүжил сайтай, ухаантай тэр охиныг, гудамжны нэг хүүхний адилаар хулгайд хардаад нэгжээд байж!

	Ингэж доромжлохоос илүү, яаж ч доромжлох вэ дээ? Бодож олоход ч бэрхтэй дэг ээ. 

	Ингэж их гомдсон гомдолтой, бас айхын аюул нийлчхээд бүр ч хэцүүхэн аж. Одоо яах бол?! гээд санаанд нь элдэв бусын зүйлс бодогджээ. Хэрэв хулгайн хэрэгт сэрдээд байгаа бол магад одоо баривчлан авч, шалдлан нэгжиж үзээд, гудамжаар тууж, яг л Тараканова гүнжийн хоригдож байсан гяндан шиг, харанхуй хүйтэн, чийгийн хорхой, хулганатай гянданд хорих байх даа. Хэн намайг харж үзэх вэ? Гэр орныхон алс хол нутагтай, хүрээд ирчих мөнгө ч үгүй. Хотод цорын ганцаараа, харах үзэх хүн ч үгүй, намайг дураараа яая гэвэл дураараа улс юм аа даа. 

	Бүх л шүүхийнхэн, өмгөөлөн хамгаалагч нарт очоод... шахаа тангараг өргөөд учраа хэлдэг юм бил үү... Намайг хулгай хийгээгүй гэвэл үнэмших байлгүй дээ!.. гэж Машенька чичрэн боджээ. 

	Институтэд байхдаа сурсан зангаараа хоолон дээрээ иддэг чихэр жимсийг идэлгүйгээр халаасалж, тасалгаандаа хадгалж байгаад сүүлд идэх гэж орныхоо цагаан даавуун бүтээлгэн дор нэг жижиг сагсанд тавьчихсаныг гэрийн эзэн авгай нэгжиж үзээд, мэдчихсэн байх гэхээс ичдэс нь хүрч бүх бие нь халуу оргижээ. Ерөөсөө айх, ичих, гомдох нийлээд, зүрх нь амаараа гарах шахан лугшаад байтал хүн, 

	— Хоолоо идээрэй! гэж Машенькийг дуудлаа. 

	«Очих уу, байх уу?» гэж үсээ засан самнаж, нойтон алчуураар нүүрээ арччихаад, хоолны өрөөнд ортол, улс хоолоо идэж, ширээний нэг буланд Федосья Васильевна дүнсийчихсэн тэнэг царай гаргаж, нөгөө буланд Николай Сергеич, ширээний хоёр талаар зочид хүүхэд сууцгааж байлаа. 

	Цагаан бээлийтэй ёслолын хувцастай хоёр зарц хоол барьж, гэрийн эзэн авгай юм алдсандаа гомдож үймээн сандраан болсныг бүгд мэдэх тул цөм үг дуугүй байлаа. 

	Гагцхүү халбага таваг хавиралдаж, хүний юм зажлах чимээ гарч байтал, эзэн авгай өөрөө ам нээж:

	— Гурав дахь нь юу вэ гэж шаналангуй, гонсгор дуугаар зарцаасаа асуув. 

	— Эстуржон аля Рюсс2! гэж зарцаа хариулахад

	— Фена, гээд баахан янцаглан түгдэрснээ, Николай Сергеич, би загас идэх юм сан гэж захисан юм аа. Чи дургүй бол tаchehe3 байх уу даа. Би ч бас... би ч бас нэг их дурламаар.... гэтэл өөрөө захиалж хийгээгүй хоолыг идэх дургүй зантай Федосья Васильевна нүднээсээ нулимс дуслуулж

	— Сэтгэлээ зовоогоод яах нь вэ дээ боливол таарна гэж тэдний гэрийн доктор Мамиков гарыг нь илсхийн, инээмсэглэнхэн намбаганаж эелдэг дуугаар

	— Тэртэй тэргүй зүрхэндээ хийтэй улс, биеэ зовоогоод яах нь вэ? Тэр зүүгээ бодохоо боль оо! Эрүүл мэнд байх чинь, хоёр мянган цааснаас үнэтэй юм байхгүй юу! гэжээ. 

	— Би, хоёр мянган цаасны гарз ч бодсон юм биш л дээ! гээд эзэн авгай хацар дээгүүрээ томоо нулимс бөмбөрүүлж, манайд ийм хэрэг гарсанд л би гомдож байна. Хулгайч хүнийг би орогнуулж байж чадахгүй. Надад тэр зүү алдах ч юу ч биш, би юман тоонд ч бодохгүй хүн. Даан ч миний юмнаас ингэж хулгайлах гэж ямар муухай амьтан байдаг юм бэ? Миний сайн санаж байхад, хариуд нь ингэж байдаг байна шүү... гэжээ. 

	Улс цөм дор дороо таваг руугаа харцгаан хооллож байсан боловч эзэн авгайн тэр үг хэлэхэд цөмөөрөө Машенькийг ширтээд байх шиг Машад санагдаж, хоолой нь зангираад, тэсэж ядан уйлж алчуураараа нүүрээ дарж:

	— Pardon, би сууж байж чадашгүй. Толгой өвдөөд байна. Явлаа гэж гүвтнэн хэлээд, ширээнийхээ араас босохдоо сандлаа аягүй хяхтнуулчихсанаасаа болж, бүр ч бачимдан түргэн гэгч гарч одлоо. 

	Николай Сергеич ярвайж, 

	— Энэ одоо дэндүү юм болж байна уу даа? Энэ бүсгүйн өрөөг хэн нэгжчихсэн юм бэ? Тун тусгүй хэрэг гэжээ. 

	— Түүнийг би зүүгээ авчлаа ч гэж хэлээгүй шүү. Гэвч чи түүнийг тэгэх ёсгүй гэж даах хүн үү? Би, үнэнээ хэлэхэд биеэ эрдэмтэй гэдэг ийм ядуу хүүхнүүдэд нэг их итгэдэггүй шүү гэж авгайнхаа хэлэхэд, Николай Сергеич 

	— Феня минь тэр арай тусгүй шүү. Уучлаарай, Феня, хуульд зааснаар бол чи хэнийг ч нэгжих ямар ч эрхгүй шүү дээ гэлээ. Тэгэхэд нь,

	— Танай тэр хуулийг чинь мэдэхгүй. Миний чимгийн зүү л алга болчихсоныг би мэдэж байна, ингээд л гүйцэх нь тэр. Би тэр зүүг яасан ч олно, гээд сэрээгээрээ тавгаа дэлсээд гуньсан нүд нь ууртайгаар гялалзаж, — Та нар хоолоо л идэж байвал бар аа биз, миний хэрэгт оролцохын хэрэг алга гэхэд нь Николай Сергеич хөмсгөө буулган шүүрс алдлаа.

	Машенька тасалгаандаа ороод орон дээрээ ойчиж, ичихээ ч байж, айхаа ч байж, тэр жаргалдаа ташуурсан, омог бардам, тэнэг авгайг хацар дундуур нь нэг авч орхиод, явчих дур нь хүрч дэр лүүгээ амьсгалж байхдаа, одоо яваад, хамгийн үнэтэй зүүн чимэг худалдан авч, тэр мангуу новшийн нүүр лүү нь шидчих юм сан. Тэнгэр өршөөж, гэнэт Федосья Васильевныг хоосруулчхаасай. Тэгвэл гуйланчлан явж, хүний эрхээр байдаг ядуу хоосон хүний зовлонг мэдэх сэн. Тэгж явахад нь урьд доромжлуулсан би амыг нь асууж, өглөг өгвөл юутай билээ. Бас тэгээд их өв хөрөнгийн эзэн болчхоод хөнгөн тэрэг худалдан аваад, энэ авгайн цонхны дэргэдүүр хорхойг нь хүртэл нижигнүүлэн өнгөрөх юм сан гэхчлэн, элдвийг санаашран бодож хэвтэв ч, тэр нь цөм хоосон бодол ажээ. Үнэн хэрэгтээ, зүй нь түргэхэн эндээс салж, агшин зуур ч гэсэн энд байхын хэрэг алга гэж байв. Дассан газраа орхиод явна гэхэд хэцүү, юмгүй хоосон, эх эцэг дээрээ буцаж очиход бас хэцүү. 

	Яая ч гэх вэ дээ гэхэд Машенька эзэн авгайнхаа царайг ч үзэх дургүй, өөрийнхөө бяцхан тасалгааг ч харах дургүй болж, ерөөсөө дотор нь бухимдан байж сууж болохгүй болжээ. 

	Язгууртан гэж оргүй худал хуурмаг угсаагаараа түрээ барьж, өвчнөөрөө бамбай хийж суудаг Федосья Васильевна сэтгэлд нь тун муухай санагдаж, тийм амьтан алтан дэлхийд амьд явдгийг бодохоос, хамаг юм тусгүй санагдах болжээ. 

	Машенька орноосоо үсрэн буугаад, юм хумаа аялуулж гарав. Тэгтэл, 

	— Орж болох уу? гэж Николай Сергеич хаалганы цаана дуугараад, үүдэнд аяархан ирээд намуухнаар, — Болох уу? гэжээ. 

	— Ор л доо гэхэд нь

	Орж ирээд үүдэнд зогсов. Түүнийг ажвал улаан хамар нь гөлчийгөөд нүд нь бүдэг өөдгүй ажээ. Үдийнхээ хоолны сүүлээр, пиво уусан нь түүний хөлийн тамиргүй байдлаас илэрхий байлаа. 

	— Энэ юу гэгч вэ? гэж сагс руу нь зааж асуув. 

	— Юмаа аялуулж байна, Николай Сергеич өршөөгөөрэй, би танайд цаашдаа байж чадашгүй нь ээ. Нэгжүүлэн дарлуулж байгаад яаж байж болох вэ? гэхэд нь

	— Би учрыг нь мэдэж байна... Гэвч таны ингэдэг дэмий байна даа... Яах юм бэ? Нэгжвэл нэгжээ л биз тэглээ гээд түүнээс болж яагаа вэ? Түүнээс ер нь таныг яах ч үгүй байх аа гэхэд нь, Машенька үг дуугаралгүй, юм хумаа цэгцлэн аялуулсаар л байлаа. 

	Николай Сергеич, сахлаа чимхлэнхэн, юу хэлэхээ бодон бодон байж түгдрэнгүй, бүлх залгисан адил дуугаар:

	— Би ойлголгүй яах вэ дээ, уучлалтай зүйл байгаа юм шүү. Миний эхнэр бол голын хийтэй, балмад хүн болохыг та мэднэ шүү дээ. Тэгэхлээрээ хатуухан ярилцчихна гэхэд нь болохгүй юм... 

	Машенька дуугүй л байв. 

	— Тэгж их доромжлогдчихлоо гэж байгаа бол таны өмнө буруугаа хүлээхэд би бэлэн байна. Буруугаа хүлээе гэв.

	Машенька юу ч гэж хариу дуугарсангүй, чемодан руугаа толгойгоо бөхийлгөчихсөн байв. 

	Тэр зориг зүрхгүй, архинд дэвтчихсэн хүн, гэрийнхээ дотор мэдэх юм юу ч байдаггүй, хоол л хороохоос өөр үүрэггүй, зарц нар ч түүнийг хүний оронцог гэж үздэг болчихсон тул, тэр амьтны буруугаа хүлээсэн байсан ч ямар ялгаа байх вэ дээ гэж Машенька үл тоомсорлон бодож байлаа. 

	— Хи та юм дуугарахгүй байна уу? Уучлал гуйх минь бас багадлаа гэж үү? Тэгвэл эхнэрийнхээ өмнөөс уучлал гуйя. Эхнэрийнхээ нэрийн өмнөөс... Федосья Ивановна ч яах вэ. Аягүй загначихсан юм гэдгийг би тайж хүний ёсоор, арай тусгүй гэж мэдэж байна... гээд Николай Сергеич, холхин явуутаа сүүрс алдан, 

	— Зүрхний минь үүгээр, чигүүлэх гээд байх шив дээ та... Сэтгэлийг минь зовоож, гэмшүүлэх нь үү дээ та? гэжээ. 

	Уйлж уйлчихсан том нүдээрээ өөдөөс нь ширтэн хараад Машенька, 

	— Николай Сергеич би таныг гэм хийгээгүй хүн гэж үзэж байна. Та юунд биеэ зовоож байгаа юм бэ? гэхэд нь

	— Үгүй ер би гуйя... та битгий яваач гэжээ. 

	Машенька дурамжхан толгойгоо сэгсэрч, Николай Сергеич цонхны шилийг хуруугаараа торчигнуулан цохиж байснаа, 

	— Ийм будилаан гарахад би махаа иддэг юм даа гэж гүвтнэнхэн хэлснээ, би таны өмнө сөгдөж гуйх уу сөгдөхөөс биш яах вэ? Таныг хүн гомдуулаад, та уйлж, одоо явах гэж байна. Гомдох сэтгэл байж болно оо доо? Лам багшдаа ч нүглээ наманчилж хэлэхдээ, ер үг алдахгүй юмаа би танд хэлэх юм бил үү дээ? Тэгэх үү? Үхэхдээ ч хэнд ч хэлэхгүй юмаа танд хэлэх үү? гэхэд нь Машенька үг дуугүй байв. 

	— Би эхнэрийнхээ чимэг зүүг сэмхэн авчсан юм аа, тэгвэл! гэж Николай Сергеич түргэн гэгч хэлээд, — Одоо бах чинь ханав уу? Хангамжтай бол оо биз дээ? Тийм ээ, би... авчсан... Гагцхүү таныг хэнд ч үг задруулахгүй бол уу? гэж горьдож байна... Хэнд ч болов энэ тухай ганц ч үг битгий цухуйлгаарай. Хүнд ер миний тухай сэжиг авхуулуузай! гэхэд нь гайхан сандарсан Машенька чемодан, сагс руугаа юм хумаа эмх замбараагүй онгичин чихэж аялуулсаар л байв. 

	Николай Сергеичийн үнэн байдлаа хэлснээс хойш би энд урьд өмнө нь яаж байв аа? гэхээс гол нь горойж одоо нэг минут боловч энд байхын аргагүй болоод байв. 

	Николай Сергеич хэсэгхэн зуур дуугаралгүй байснаа,

	— Гайхалтай ч юм ердөө алга аа... Энэ бол жирийн нэг явдал шүү! Надад бас мөнгө хэрэгтэй байх юм... 

	Эхнэр маань өгдөггүй. Энэ байшин, энэ юм чинь цөмөөрөө миний эцгийн шүү дээ, Марья Андреевна! Энэ чинь цөм минийх, тэр энгэрийн зүү ч гэсэн ээжийн минь юм... цөмөөрөө минийх юм аа! Энэ эхнэр л цөмийг булааж авч цөмийг нь эзэгнэж байдаг болохоос биш... Би үүнтэй заргалдаад ч яах вэ дээ. Тийм биз дээ... Дахин гуйя л даа таныг... эндээ байж үзээч дээ... tont comprendre tont pardonner4 Та эндээ үлдэнэ биз ингээд?

	— Үгүй! гэж шийдэмгий хэлээд Машенька чичрэн, — Та зайл, би гуйя гэлээ. 

	— За тэгвэл яах вэ, гээд Николай Сергеич чемоданы дэргэдэх сандал дээр очиж суугаад шүүрс алдаад:

	— Үнэнээ хэлэхэд би хорсон жигшиж чаддаг хүнд юм даа. Таны зэвүүцэн уурласан царайг чинь хараад насаараа ингээд л сууж баймаар санагдаж байна даа! Та тэгээд үлдэхгүй, явах гээд байгаа юм биз дээ? Тийм биз дээ... Явалгүй байж ч болшгүй юм... Тэгэлгүй яах вэ... Танд ч сайхан л байна? Надад тиймхэн л байна даа... Би ч энэ хар хүнээсээ нэг алхам ч холдох арга алга аа. Аль нэгэн хөдөө гэртээ очъё гэхэд хаана ч гэсэн бас л энэ эхнэрийн гар хөл болсон хэрэг эрхлэх хүн агрономч нар байж л байх горьгүй юм даа, чөтгөр тэднийг аваачдаг ч болоосой. 

	Загас ч бариулахгүй, ногоо ч гишгэлэхгүй, мод ч хугалуулахгүй, хамаг юм минь миний барьцаанд өгч мөнгө болгоод нэг бариулснаа дахин барьцаанд дам дам өгч байдаг болчихсон шүү дээ гэж байтал нь

	— Николай Сергеич! гэж нөгөө өрөөнөөс Федосья Николаевна дуудаж, — Агния, эзнийг дуудаадхаарай! гэв. 

	— За тэгээд явахгүй биз? гэсээр Николай Сергеич үүд рүү яаруу чиглэснээ, — Явахгүй байвал мөн сайн аа. Үдэш тан дээр ирж... жаал зугаа юм ярилцаж байх сан даа. А? Битгий яваарай! Та л явчихвал, энэ гэрт хүний үнэртэй амьтан ганц ч үлдэхгүй нь, хэцүү еэ! гээд архинд дэвтсэн Николай Сергеичийн цонхигор зэвхий царайд нь гуйх байдал илхэн байвч, Машенька шууд толгойгоо сэгсэрчээ. 

	Николай Сергеич урам тасарч, гараараа зангаад гарч одов. 

	Хагас цаг болоод байхад Машенька тэднийхээс хэдийн зайлж замдаа явж байлаа. 

